
Кіріспе

Өндірістік экономика – адамның қажеттіліктерін қанағаттандыруға бағытталған керекті материалдық-заттай игіліктерін мақсатты өндіру үдерісінің әлеуметтік-экономикалық және  кәсіптік-шаруашылық тетіктерін оқытатын және білім беретін ғылым. Алдыңғы қатарлы елдерде өндірістің бірімен-бірін  байланыстыратын және  толықтыратын екі түрін: заттай байлықпен айқындалатын материалдық дүние өндірісі  және рухани, мәдени құндылықтарды қалыптастыру үдерісіне бағытталған  материалдық емес дүние өндірісін атауға болады. Өндірістік экономиканың жемісті қызмет етуі  түрлі  факторларға, яғни сапалы өнім алуға мүмкіндік беретін,  өндіріс жүйесін құрайтын элементтеріне, олардың үдерістеріне, құбылыстарына, адами факторларына  байланысты болып келеді.
 Өндірістік экономика пәні бұл өндірістік шектеулі ресурстарды ұтымды пайдалану мен өндіріс әлеуетін  қалыптастыру принциптерін құрайды. Өндіріс деп адам қоғамының қалыптасуына, өмір сүруіне керек қолайлы жағдайды туғызу, қажеттілікті қанағатандыруға бағытталған іс-әрекетті айтады. Өндіріс экономикасы – барынша аз шығыспен жоғарғы нәтижеге жету әдістері мен жолдарын игеретін өндірістік тиімділікті іске асыратын ғылым.
     	  Курс мазмұны өндірістік экономиканың теоретикалық негізі ретінде өндіріс және өндірістік күштерінің қатынасын айқындайды, негізгі қорлары мен айналым қорлары жайындағы мүмкіншіліктерін ұтымды пайдалану жақтарын, еңбек ресурстарын ұйымдастыру жолдарын оңтайландыру арқылы негізгі құрылымын көрсетеді. Еңбекақы  жүйесінің негізгі көрсеткіштеріне  мән беріледі, синтездік әдісте төлем формаларына сипаттама жасалады.   Шығын  және пайда түсініктеріне талдау жасалады, өндірістік экономикадағы ролі мен  маңыздылығы атап өтіледі. Ал  тиімділік ұғымы – өндіріс экономикасының қайнар көзі, шарты. Тиімділік, өнімділік категориясы – кәсіпорынның стратегиялық дамыту мақсаттарының бірі.   Құн, баға, инновация қызметтеріде қарастырылды.  Теориялық түсініктер арқылы практикада жиі кездесетін мәселелерді шешу жолдарын моделдеу  арқылы нәтижесін көруге болады. Осы өндірістік экономика іліміне дағдылану үшін арнайы мысалдары ретінде есеп шығару үлгілері және өзіндік жұмыстары берілді.
  	 Өндірістік экономика   оқулығының мақсаты: 
 – өндірістік экономиканың негізгі категориясы мен түсініктерінің мәнін ашады, қызметтерін айқындайды.
 –  өндірістік бағдарламасын жасау әдістерін және кәсіпорынның өндірістік қуаттылығын артыру жолдарын табуға дағдыландырады.
– өндірістік  қорларды тиімді пайдалануды жақсарту жолдарын игеруге мүмкіндік береді.
–  өндірістегі түрлі категория персоналдары  еңбекақыларының қорларын реттеу және қалыптастыру негіздерін үйретеді. Өндіріс тиімділігін көтеру бағытының альтернативті мүмкіншіліктерін айқындауға себептігін тигізеді. 
       	 Өндірістік экономика оқулығында – экономикалық білім берудің қазіргі әлемдік тәжірибесіне сүйене отырып, өндірістік жүйелердегі қатынастары  экономикалық модель  негізінде  қарастырылды. Өндірістік сала бойынша экономикалық негізгі теориясы қарастырылады,  алдымен, қысқаша анықтамалық мәліметтер беріледі және қызметтеріне сәйкес экономикалық маңызын математикалық формуласымен көрсетіп, оңтайлы нәтижеге қол жеткізу мақсатында  категориялардың рөлдері айқындалып көрсетіледі.  Әр тақырыптың астарындағы  құрылымдық ерекшеліктеріне сипаттама жасалады және ондағы  категорияларының  қатынастарына мән беріледі.
        Негізгі өндірістік үдерістерінің мазмұнынан  кейін  есеп шығаруға арналған  мысалдармен толықтырылады. Арнайы өндірілген өнімдері, шикізаттар мен материалдары, мекеменің қаржылық шығындары, табысы,  қызметтік бағдарына сәйкес   толық ақысы көрсетілген тауар өнімінің көлемі    және де тапсырыс берушінің шикізатының және материалдарының құны қарастырылады. Білімді толықтырып, кеңейту мақсатында  қосымша тапсырмалар беріледі.  Өндірістік сала экономикасы бойынша есеп шығару үлгісі оқытудың мақсаты және міндеттері ретінде әртүрлі экономикалық үдерістері талданды, мектептердің теоретикалық концепциялары, соның ішінде ТМД және қазақстандық зерттеушілердің экономикалық-математикалық  модельдерінің тұжырымдары, шаруашылықтағы қызмет ету ерекшеліктері талданады.       
       	Өндірістік экономикасы бойынша  теоретикалық мазмұнын ашып, категориялардың табиғатына сәйкес байланыстылық заңдылықтарын үйлестіре отырып, оның салдарлы нәтижесіне қол жеткізуге болады. Сонымен бірге, өндірістік экономика оқулығы келесі «Кәсіпорын  экономикасы»,  «Кәсіпкерлік»,  «Өнеркәсіптік экономика» пәндерімен тығыз байланысты және көмекші құрал ретінде пайдалануға болады.









